
Динис Бүләков    «Ат күҙендәге ҡояш»
...Кемдеңдер танауымды ҡытыҡлағанын тойоп уянып киттем. Күҙҙәремде асһам, баш осомда ҡулдарын алъяпҡысына һөртә-һөртә еңгәм баҫып тора. Йөҙ-ҡиәфәтендә — һөйләп бөтөргөһөҙ нәфислек, мутлыҡ, һөйкөмлөлөк. Ҡараштары көйҙөргөс үҙенең, бит остары, усаҡ алдында, ут тирәһендә йөрөгәнгәлер инде, ҡыҙарып, өрөлөп киткән.
— Тор, ҡәйнеш, ғүмерҙә бер ҡунаҡҡа ҡайтып түшәк йылытып ятма, — ти был, — төш етеп килә. Ағайың күптән мунса булдырып йөрөй.

— Һи-и, әле ни сәғәт ете лә тулмаған бит... — Тиҙ генә тороп сумаҙанымды асып ебәрәм һәм ҡыҙыл сәскәле косынка алып еңгәмдең иңенә һалам. Теге бер аҙ ғына тынып ҡала, шунан һуң тағы ла сымырыраҡ баҫып усаҡ алдында өйөрөлөргә тотона. Тәүҙә бер ни өндәшмәй. Ҡоймаҡтарын шыжлатҡан бер арала:

— Ҡәйнеш, ҡасан кәләш алаһың инде, егерме алтың да тулып үтте бит? — тип ҡуя. Юрый яуап бирмәһәм, тәртешкәһенә таянып миңә ҡарап бер аҙ уйланып тора ла: — Ярар, ҡәйнеш, бүләгең өсөн рәхмәт, үҙеңде бөгөн күрмәгәнеңде күргәнсе һыйлармын. Колхозда бөгөн ат һуялар икән, — тип өҫтәп ҡуя. Тимәк, һәр кемгә өлөш сығасаҡ.

— Ҡарәле, еңгә, — мин уны еңенән тартып туҡтаттым, — ошо тыуған йортҡа ҡайтҡан һайын төш күрәм, ниңә икән ул?

— Белмәйемсе, ҡәйнеш, ҡайтҡан һайын яңы төш күрәһең, был юлы ла шулайҙыр әле. Үткән ҡайтҡаныңда күршеләрҙең Әсмәһен төшөмдә кәләшлеккә урланым, тип һөйләгәйнең. Көлөп эс ҡатып бөткәйне, ул заманда Әсмәнең эсе көптәй ине бит, һигеҙенсе айы менән бара ине... Әле малай үҫтереп яталар.

— Барҙыр инде, тик был юлы ҡатын-ҡыҙ тирәһендә сыуалманым. Нейме, еңгә, “Ҡойон” нисек икән әле? — “Ҡойон” тигәнем колхоздың юртаҡ аты, мин малай саҡтарҙа уҡ әле шул “Ҡойон”до менеп һабантуйҙарҙа, ат сабышыуҙарҙа ҡатнаша торғайным. Ауылыбыҙға данды ла аҙ яуламаныҡ инде беҙ “Ҡойон” менән.

Был юлы еңгәм ниңәлер ишетмәмешкә һалышып, түр яҡҡа сығып китте. Ә мин, ысынлап та, төшөмдә шул “Ҡойон”до менеп, елеп йөрөгәйнем бөгөн.

Шул ике арала ағайым да ҡайтып килде. Өҫтәлдәге һый-хөрмәтте күргәс:

— Ана, ана, күр әле төпсөктө, күр! — тип әйтмәй булдыра алманы алып ҡайтҡан күстәнәс эсемлеккә ҡарап. Ул аяғын һалып түргә үтте. Ултырғысты өҫтәлгә яҡыныраҡ тартып килтерҙе лә өрлөктәге ҡурайына үрелде.

— Мырҙам, бик тә ваҡытлы ҡайттың бит әле. Көҙ! Байлыҡ-муллыҡ ташып торған саҡ, рәхәтләнеп бер ял итерһең, ҡунаҡ булырһың, ҡурай моңо тыңларһың...

Мин бөтәһенән бигерәк ағайымдың ана шулай башын бер аҙ ҡырын һалып, күкрәк киреп ҡурайҙа уйнауын ярата торғайным. Дөрөҫөн әйткәндә, беҙҙең ата-бабаларыбыҙ тирә-яҡтың атаҡлы ҡурайсылары булған. Әлеге мин генә, төпсөк малай, шул ҡурайҙа уйнарға өйрәнә алмай ҡалдым. Әллә йәштән үк ФЗО-ға уҡырға сығып китеүемме, атайһыҙ үҫеүме, белмәйем, ни сәбәптәндер инде.

